
परिशिष्ट १२



जनरल बोथाके भाषणका अंश




[नाइलस्टम





नवम्बर १, १९१३]




जनरल बोथाने कहा कि उनकी समझमें एशियाई प्रश्नको निपटानेका एक ही रास्ता है और वह
रास्ता सही है । दक्षिण आफ्रिकाके बाहर रहनेवाले लोगोंसे उन्होंने यह आशा की कि वे एशियाश्योंसे
सम्बन्धित आफ्रिकी सरकारके रुखको समझेंगे और समझेंगे कि उसकी मंशा एशियाइयोंको निकाल बाहर
करना नहीं है, बल्कि वह एक सिद्धान्तपर आधारित है। दक्षिण आफ्रिका में रंगदार कौमोंका सवाल तो
उपस्थित है ही अतः वे नहीं चाहते कि स्थिति और उलझनपूर्ण बन जाये। उनका एक ही उद्देश्य है,
परिस्थितिको साफ-सुथरी बनाये रखना। उन्होंने कहा कि मैंने सुना है, आज न्यूकैसिलसे फोक्सरस्टके लिए
एशियाई एक बड़ा कूच प्रारंभ करनेवाले हैं। उन्होंने आशा प्रकट की कि इस समय वे जिस सलाहपर
चल रहे हैं, उससे अच्छी सलाह को सुनकर उसके मुताबिक काम करेंगे । अभी-अभी जनरल स्मट्सने एक
वक्तव्य दिया था और उसमें बताया था कि जब श्री गोखले यहाँ आये, तब क्या-क्या हुआ। श्री गोखलेने
इसका जवाब दिया और जो कुछ हुआ था उसका दूसरा पहलू पेश किया। जनरल बोथाने कहा कि मैं
श्री गोखलेकी भेंटके समय उपस्थित था । वह मेरे दफ्तर में हुई थी और वहाँ जनरल स्मटस, श्री फिशर
और श्री गोखले उपस्थित थे । श्री बोथाने कहा कि मैं इतना ही कहना चाहता हूँ कि जनरल स्मट्सने
इस भेंटके विषय में जो कुछ लिखा है मैं उसके एक-एक शब्दका समर्थन करता हूँ । जनरल बोधाने अन्त में
कहा कि कुछ भी क्यों न हो जाये, हम ऐसा कोई काम नहीं करेंगे जिससे आपके अधिकारोंकी हानि हो।

इससे स्पष्ट हो जायेगा कि जनरल बोथा भी जनरल स्मटसको इसी बातका समर्थन करते हैं कि
श्री गोखलेको ३ पौंडी कर रद किये जानेके सम्बन्धमें कोई निश्चित वचन नहीं दिया गया था।

[ अंग्रेजीसे ]

कलोनियल ऑफिस रेकर्ड्स: ५५१/४५


परिशिष्ट १३



लॉर्ड ऍस्टहिलके नाम पोलकका पत्र




फोक्सरस्ट जेल





नवम्बर १२, १९१३




प्रिय लॉर्ड ऍम्टहिल,

अब तक भेजे गये तार निस्सन्देह मिल चुके होंगे और इसलिए मेरे ऊपरके पतेसे आपको आश्चर्य
नहीं होगा। किन परिस्थितियों में गिरफ्तारी हुई, सो आप इंडियन ओपिनियन' से जान लेंगे। अंशतः पूरी
घटना एक संयोग है, फिर भी सरकारने वास्तवमें अनुचित लाभ ही उठाया है। इसके पहले कि मैं अगले
शुक्रवारको भारतके लिए रवाना हो जाऊँ, कुछ बातोंकी चर्चाके विचारसे में श्री गांधीके पास ग्रेलिंगस्टाड

१. कलोनियल ऑफिसके नाम गवर्नर जनरलके नवम्बर ६, १९१३ के खरीतेसे ।

